
Haqli savol tug‘iladi: agar, neftdan olingan suyuq uglevodorodlarning ham, 

sintetik olingan suyuq uglevodorodlarning ham tarkibi bir xil bo‘lsa, unda sintetik 

uglevodorodlarning afzalligi, sifatining yuqoriligi nima bilan belgilanmoqda?  

Tafsilotlar bilan o‘rtoqlashamiz: eng avvalo, neft mahsulotlarida doimo 

qo‘shimcha aralashmalar, chunonchi, oltingugurt, ayrim metallar va boshqa zaharli 

moddalar mavjud bo‘ladi. Bunday aralashmalardan neftni qayta ishlash jarayonida 

to‘liq tozalab yuborishning imkoni yo‘q. Hozirda neftni qayta ishlash zavodlarida katta 

kuch sarflab, neftni ushbu aralashmalardan tozalanadi. Shunga ko‘ra, neftning 

qanchalik tozalanganligi, undan olingan benzin sifatini belgilaydi. Tozalik darajasiga 

qarab, olingan benzinning standart, demakki narxi har xil bo‘ladi. Shuning uchun ham 

benzinning 72, 80, 91, 98 kabi navlari, yoki, yoqilg’ilarning Euro-5, Euro-6 va hokazo 

standartlari mavjud. Lekin, shunda ham, neft tarkibida muayyan miqdorda oltingugurt 

qolib ketadi. Bu esa, havoga chiqariladigan zaharli gaz, badbo‘y hid deganidir. 

Sintetik uglevodorodlar asosidagi sintetik yoqilg‘ining eng katta afzallik jihati 

esa, ularning inson organizmiga ko‘rsatadigan ta'siridadir. Ya'ni, sintetik yonilg‘i 

odamga hech qanday salbiy ta'sir ko‘rsatmaydi (albatta, buni hali isbotlash ham kerak). 

Gap shundaki, uglevodorodlarning o‘zi ham juda xilma-xil bo‘lib, ularning 

kimyogarlar tili bilan aytganda, chiziqli, tarmoqli, siklik, aromatik kabi turlari mavjud. 

Shunga ko‘ra, turli guruhlarga mansub turdagi uglevodorodlar, bir-biriga juda o‘xshash 

yoqilg‘i xossalariga ega bo‘lsa-da, biroq, ularning boshqa fizik xossalari, masalan, hidi, 

qovushqoqligi, inson organizmiga ta'siri kabi xususiyatlari mutlaqo farqlanadi. Bu juda 

muhim jihatdir. Agar, neftdan olingan benzin odam oshqozoniga tushsa, u aniq 

zaharlanadi. Sintetik benzin esa neytral modda bo‘lib, tarkibida turli zaharli moddalar, 

smolalar, aromatika bo‘lmaydi va demak u odamni zaharlamaydi. Bu juda muhim 

jihatdir. 1- rasmda sintetik dizelning tozaligi shundoq ko'rinib turibdi. 

 
1-rasm. Sintetik va neftdan olingan yoqilgilar 

Shu sababli ham, sintetik yoqilg‘i yechishi kerak bo‘lgan muammolar haqida gap 

ketganda, birinchi navbatda - shaharlardagi, ayniqsa, yirik megapolislardagi ekologik 

holatning yaxshilanishini ko‘z oldimizga keltirishimiz zarur. Buning natijasida atrof-

muhitga chiqarilayotgan zaharli moddalar miqdori keskin kamayishi kerak. Bunda, 

neftga nisbatan energetik qaramlikning yo‘qotilishi natijasida jahon iqtisodiyoti 

ko‘radigan o‘sishning mislini ham tasavvur qilish mumkin. Sintetik yoqilg‘i ishlab 

chiqarish uchun xom-ashyo sifatida esa, eng toza uglerod manbai bo‘lmish gazdan, 

yoki, ko‘mirdan foydalanish, o‘tin va hatto shaharda kundalik to‘planadigan 

chiqindilarni qayta ishlash ham mumkin. 

Ekologik bezarar sintetik yoqilg‘i olishning eng samarali texnologik usullarini 

yo‘lga qo‘yish borasida hozirgi kunda jahonning eng nufuzli kimyo-texnologiya ilmiy 

dargohlarini izchil ish olib borilmoqda. Qaysi reaksiyalar natijasida eng sifatli va toza 

sintetik yonilg‘i olinishi, bunday texnologiyaning sanoat miqyosiga olib chiqilishi 

masalalari hozirgi kun sintetik yoqilg‘i masalalari bo‘yicha izlanayotgan kimyogar-

texnolog-muhandislar oldidagi eng dolzarb vazifadir. Yuqorida aytganimizdek, 

hozirning o‘zida bu yo‘nalishda muayyan yutuqlar mavjud va umid qilamizki, yaqin 

yillar ichida sintetik yoqilg‘i sanoati neft sanoatini quvib o‘tib, insoniyatni ekologik 

bezarar va arzon yoqilg‘i manbalari bilan ta’minlay boshlaydi. 

